
Oʻzbekistonda umumiy oʻrta taʼlim maktablarini xalqaro tajribalar asosida 
rivojlantirish jarayoni kechmoqda. Bu borada Oʻzbekiston Respublikasi 
Prezidentining 2022-yil 11-maydagi “2022-2026-yillarda xalq taʼlimi 
rivojlantirish boʻyicha Milliy dasturni tasdiqlash toʻgʻrisida”gi Farmonida eng 
muhim vazifalar qoʻyilgan [1]. Mazkur Milliy dastur “Yangi Oʻzbekistonning 
Taraqqiyot strategiyasi” toʻrtinchi yoʻnalishini amalga oshirishga yoʻnaltirilgan 
boʻlib, unda “sifatli taʼlimga erishish va inson kapitalini rivojlantirish” 
vazifalari qoʻyilgan. Milliy dasturda ana shu vazifalarni amalga oshirishning 
mexanizmlari belgilab berilgan. Shu jihatdan umumiy oʻrta taʼlim maktablari 
oʻquvchilarida uchraydigan psixologik xarakterdagi pedagogik konfliktlarni 
amaliy hal etib borish ana shu vazifalarning ijrosi doirasiga kiradi.

Umumiy oʻrta taʼlim maktablari oʻquvchilarida uchraydigan psixologik 
xarakterdagi pedagogik konfliktlarning quyidagi koʻrinishlari mavjud:

1) oʻquvchining ruhiyatida kechadigan tushkuni kayfiyat va oʻziga 
ishonchsizlik hissi;

2) oʻquvchi ruhiyatida notoʻgʻri tushunish tufayli yuzaga keladigan ziddiyatli 
holatlar;

3) oʻquvchi ruhiyatining rivojlanish bilan bogʻliq boʻlgan ruhiy oʻzgarishlar;

4) oʻquvchi ruhiyatida tashqi taʼsir tufayli yuzaga keladigan tushun-
movchiliklar.

Mazkur psixologik xarakterdagi pedagogik konfliktlarning koʻrinishlari 
oʻtkinchi xususiyatga ega boʻlsa-da, lekin ularning quyidagi zararli oqibatlari 
idrok etiladi:

1) oʻquvchi ruhiyatining lat yeyishi;
2) oʻquvchi ruhiyatida stressning yashovchan boʻlib qolishi;
3) oʻquvchi ruhiyatida anatomik-psixologik oʻzgarishlarning yuzaga kelishi;
4) oʻquvchi ruhiyatida istalmagan psixologik xarakterning yuzaga kelishi.
Shu sababli oʻquvchilarda uchraydigan psixologik xarakterdagi pedagogik 

konfliktlarni oʻz vaqtida va samarali bartaraf etib borish taqozo etiladi. Mana 
shunday bartaraf etishning amaliy shakllari koʻp. Bunday shakllarning asosiylari 
sifatida quyidagilarni taʼkidlay koʻrsatish lozim:

1) amaliy mashgʻulot;
2) sayohat;
3) amaliy toʻgarak.
Umumiy oʻrta taʼlim maktablari oʻquvchilarida uchraydigan psixologik 

xarakterdagi pedagogik konfliktlarni bartaraf etishning amaliy mashgʻulot 
shakli muhim samarani beradi. Unga koʻra, psixologik xarakterdagi pedagogik 
konfliktlar mavjud oʻquvchilar aniqlanib, ular bilan qisqa muddatli (haftalik) 
amaliy mashgʻulotlar oʻtkaziladi. Bunday mashgʻulotlarda ruhiy koʻtarinkilik 
beradigan va oʻziga ishonch uygʻotadigan treninglar oʻtkazish, filmlar 
koʻrish va sahna tadbirlari tayyorlash kabilarga tayanish maqsadga muvofiq 
boʻladi. Oʻquvchilarning psixologik xarakterdagi pedagogik konfliktlarni 
bartaraf etishning sayohat shakli ham muhim amaliy samarani beradi. Unga 
koʻra, oʻquvchilar tabiat olamiga olib chiqiladi, teatrlarga olib boriladi va 
oʻquvchilarning sayohat davomida olgan taassurotlari yozma ishlari oʻtkaziladi. 
Buning natijasida oʻquvchilarning ruhiyatida muhim ijobiy va ijodiy oʻzgarishlar 
yuzaga kelishi amaliyotda kuzatilgan. Oʻquvchilarning psixologik xarakterdagi 
pedagogik konfliktlarini bartaraf etishning amaliy toʻgarak shakli ham muhim 
ahamiyatga ega. Unga koʻra, muntazam faoliyat yuritidagan amaliy toʻgaraklar 
tashkil etiladi va ularning mashgʻulotlarida mashhur shaxslar, tajribali kishilar 
hamda mutaxassislar ishtirokida maʼrifiy tadbirlar oʻtkaziladi. Bunday 
yondashuv oʻquvchilarning ruhiyatida koʻtarinkilik, umidvorlik va orzularni 
paydo qilishi amaliyotda kuzatilgan hamda bunday xususiyatlar vositasida 
oʻquvchilarning ruhiyatida yangilanish boshlanishini taʼkidlab oʻtish lozim. 

Umumiy oʻrta taʼlim maktablari oʻquvchilarida uchraydigan psixologik 
xarakterdagi pedagogik konfliktlarni amaliy shakllar vositasida bartaraf etish 

ishi Sinf rahbari boshchiligida “Tarbiya” fani oʻqituvchisi, maktab psixologi, 
maktabning maʼnaviy-maʼrifiy ishlar boʻyicha masʼuli va imkon qadar taklif 
etilgan mutaxassisdan iborat Guruh tomonidan amalga oshiriladi. Shuni 
taʼkidlash lozimki, psixologik xarakterdagi pedagogik konfliktlar koʻrinishlari 
oʻz vaqtida, tezkor va samarali bartaraf etilishi bilan amaliy natija beradi. Shu 
sababli Guruh masalaning ushbu jihatlariga qatʼiy eʼtibor berishi kerak. 

Kezi kelganda taʼkidlash lozimki, mamlakatimizda pedagogik konfliktlarni 
bartaraf etish boʻyicha ilmiy-tadqiqotlar amalga oshirilgan va oʻquv adabiyotlari 
nashr etilgan [2;3]. Oʻquvchilarda uchraydigan psixologik xarakterdagi 
pedagogik konfliktlarni amaliy shakllar vositasida bartaraf etishda ana shu 
manbalarga tayanish tavsiya etiladi va bu bilan amalga oshiriladigan tadbirning 
kutilgan samarasiga erishish imkoniyatiga ega boʻlinadi. 

Oʻquvchilarda uchraydigan psixologik xarakterdagi pedagogik konfliktlarni 
amaliy shakllar vositasida bartaraf etish boʻyicha xorijiy mamlakatlarda oʻziga 
xos ilmiy-tadqiqotlar amalga oshirgani va bu borada muhim psixologik metodlar 
ishlab chiqilganini eslatib oʻtish joiz. Misol uchun, mazkur masalada Rossiya 
Federatsiyasi olimlari muhim natijalarga erishgan [4]. Unga koʻra, treninglar 
imkoniyatlaridan foydalanishga asosiy eʼtibor qaratiladi. Chunki treninglar 
oʻquvchilarni faollashtirishi, mustaqil fikrlash va ijodiy yondashishga daʼvat 
qiluvchi xususiyatlarga egaligi bilan ajralib turadi. Shu maʼnoda bunday xorijiy 
tajribalardan amaliy foydalanish kutilgan samarani beradi. 

Mamlakatimizda psixologik xarakterdagi pedagogik konfliktlarni bartaraf 
etishning amaliy shakllari boʻyicha ilmiy tadqiqotlar endi amalga oshirila 
boshlandi. Ularning dastlabki xulosalaridan foydalanish uchun mamlakatimizda 
nashr etilayotgan “Boshlangʻich taʼlim”, “Xalq taʼlimi”, “Maktab va hayot” 
kabi jurnallardagi ilmiy-amaliy va metodik maqolalardan foydalanish 
maqsadga muvofiq boʻladi. Shuningdek, ilmiy tadqiqotchilarning koʻpchiligi 
ilmiy ishlarining dastlabki natijalarini kitob shaklida ham nashr etmoqda va 
ana shunday kitoblarning elektron versiyasidan foydalanish imkoniyatlari 
mavjudligini eslatib oʻtish joiz. 

Pedagogik konfliktlar nazariyasi va amaliyotida psixologik xarakterdagi 
pedagogik konfliktlar koʻrinishlari oʻquvchi shaxsi va jamiyat uchun tahdidli 
hodisa sifatida talqin etiladi. Shu sababli mazkur masalada umumiy oʻrta taʼlim 
maktablari psixologlarining kasbiy maʼlumotlarga ega boʻlishi maqsadga 
muvofiq boʻladi. Buning uchun quyidagilarni amalga oshirish kutilgan samarani 
beradi:

1) oliy pedagogik taʼlim jarayonida boʻlajak oʻqituvchilarni psixologik 
xarakterdagi pedagogik konfliktlarni bartaraf etishning amaliy shakllari bilan 
qurollantirish;

2) pedagog kadrlarning malakasini oshirish va ularni qayta tayyorlash 
kurslarida maktab psixologlarining psixologik xarakterdagi pedagogik 
konfliktlarni bartaraf etishning amaliy shakllari boʻyicha malakasini kuchaytirib 
borish;

3) psixologik xarakterdagi pedagogik konfliktlarni bartaraf etishning 
amaliy shakllari boʻyicha amalga oshirilgan ilmiy-tadqiqotlar xulosalarini 
amaliyotga tatbiq etish va mutaxassilarnip mazkur jarayonga jalb etish.

Bularning barchasi qoʻyilgan muammoni hal etishda keng imkoniyatlarni 
beradi. 

Shunday qilib umumiy oʻrta taʼlim maktablari oʻquvchilarida uchraydigan 
psixologik xarakterdagi pedagogik konfliktlarni bartaraf etishning amaliy 
shakllari muammoni amaliy va metodik jihatdan tezkor hamda kutilgan 
darajada hal etish imkoniyatlariga egaligi bilan eʼtiborga loyiq. Shu sababli 
mazkur masalalar ilmiy tadqiq etib borilishi dolzarb boʻlib turibdi. 

Adabiyotlar:

1. Oʻzbekiston Respublikasi Prezidentining 2022-yil 11-maydagi “2022-2026-yillarda xalq taʼlimi 
rivojlantirish boʻyicha Milliy dasturni tasdiqlash toʻgʻrisida”gi Farmoni. www.ziyonet.uz. 

2. Axmedova M. Pedagogik konfliktologiya. – Toshkent, 2020
3. Umarova Z. Boshlangʻich sinf oʻquvchilarida pedagogik konfliktlarni bartaraf etish. –Toshkent,2021
4. Banыkina S. Konlikt v sovremennoy shkole: izucheniye i upravleniye. –Moskva, 2006

РEЗЮМE
Maqolada umumtaʼlim maktablari oʻquvchilarida uchraydigan psixologik xarakterdagi pedagogik 

konfliktlarni bartaraf etishning amaliy shakllari toʻgʻrisida fikr yuritilgan.
РEЗЮМE

Встатей размышлено о практические формы преоделения педагогических конфликтов психо-
логического характера в учеников общeобразователных школах.

SUMMARY 
The articles reflect on the practical forms of overcoming pedagogical conflicts of a psychological 

nature in students of secondary schools


